
Armoede kan klinies beskryf word – volgens die Wêreldbank en andere se definisies en verskillende soorte statistieke oor dinge soos werkloosheid en karige lone. Hoe belangrik ook al, hou dít armoede egter abstrak; op ’n afstand en buite die bestek van mee​lewende begrip.

Eers wanneer armoede sintuiglik gesien, gehoor, geruik, geproe en aangeraak word, begin ’n mens iets verstaan van dié mensgemaakte ramp: Dat armoede vir dermiljoene mense wêreldwyd, én in ons midde, al geslagte lank ’n uitsiglose leefwyse geword het.

As leefwyse behels armoede ’n bose kringloop van voortgaande ellende op alle bestaansvlakke – van vroeggeboortes tot swak gesondheid; wanvoeding wat mense so verswak dat hulle nie kán werk nie; die afwesigheid van hegte verhoudings in die gesinslewe; kinder- en vrouemishandeling; misdadigheid; geweld; onvermoë om by opleiding baat te vind; en die afwesigheid van die eenvoudigste lewensvaardighede enso(kringlopend)voorts. 

Deel van dié kringloop is ’n lewensverskralende passiwiteit.

Eerstens, passiwiteit in die vorm van ’n aangeleerde hulpeloosheid wat mense laat sê: Daar is net mooi niks aan te doen nie.

Dít maak dat armes nie eens op verdere terugslae, voortgaande probleme of skokkende gebeure reageer nie, want van kleintyd se onthou weet hulle armoede is ’n verlore stryd; ’n oorlog sonder wapens.

Tweedens, passiwiteit wat uitloop op ’n stilswyende aanvaarding van hulp, raad, planne, skemas en oplossings wat dikwels op ’n neerbuigende manier aan hulle opgedwing word. Hulle moet dan maak soos dit die weldoener behaag.

Eie inisiatief om self iets te doen word nie ontwikkel nie. En dít verdiep die hulpeloosheid.

Derdens, woedende passiwiteit wat oor baie jare heen ophoop en dikwels saamgaan met aggressie en vyandigheid. 

Aanvanklik word dít na binne gerig waar dit in die gemoed broei en kook. Wat so na binne gerig is, verdoof algaande die hoop dat dinge kan verander. Terselfdertyd verskerp dit die bewustheid van uiterste magteloosheid met dié oorheersende indruk:
Dag in en nag uit dieselfde eensel​wige bestaan in ’n uitsiglose lewens​landskap.

Wanneer woedende passiwiteit kritieke massa bereik – dikwels by die geringste provokasie, of deur politiek-dienstige manipulering – word geweld ’n manier om dit tot daad te bring. 

Woedende energie word losgelaat; maak nie saak of jou eie mense of jou weldoeners die slagoffers is nie.

Die betekenis lê in die feit van optrede; nie soseer in die verwagting dat iets wesenliks bereik gaan word nie. 

Iets van hierdie opgegaarde woede word beskryf in N.P. Van Wyk Louw se gedig “Klein gebed: Van die hande wat verag word”; geskryf in ’n tyd (1935) toe baie Afrikaners as “armblankes” armoede as leefwyse in hart en niere geken het:
Kyk hier’s my hande, o Heer,
rooi en vereelt en groot; 
dié gee ek vir húlle daagliks
en vra my brood.
U het my bot gemaak
om troebel te verstaan
waarom ons, stink van sweet,
deur ratte en wiele gaan;
maar eenvoudige woorde, o Heer,
soos Reg en Smart
en dat ek eenmaal sterwe,
sê U my hart;
en as my hande wurge, o God
rondom ’n keel een dag,
wees U die bloed, wees U die spier,
wees U my greep se krag. 

Verby dié klein lokalisering van tóé, roep dié woorde ’n “heilige onrus” op by elkeen wat nóú iets aan ’n ander se armoede kan doen – nie uit vrees vir arbeidershande se wurggreep nie, maar volgens die eis van geregtigheid en ’n beter lewe vir álmal.
